
1994ko azaroaren 6a IRITZIA 

Kataluñan gaindi 
TXILLARDEGI 

C I E M E N e n Kongre-
soa dela-ta, Kataluñan gaindi 
ibili naiz joan den astean. 
Jende askoez partaide: 80 bat 
guztira. 

Txosten nagusiak bretoinek aurkeztu dituz-
te (Choucq), galiziarrek (García Negro), ka-
taluñarrek (Pueyo), galestarrek (Thomas), eta 
euskaldunok (Tobarrek eta lerro hauek idatzi 
dituen honek). 

Gure arteko adostasuna osoa da: 'Europa' 
ofiziala Estatuen Europa da; ez Estaturik ga-
beko herriona. Azkeneko egunean mintzatu 
zaizkigun bi euro-parlamentariek (Antoni 
Gutiérrez, Iniciativa per Catalunya; eta Joan 
Vallvé, Convergencia) ondorio horretara era-
man gaituzte: Brussela-Strasburg-eko 'Eu-
ropa' horretan, Estatuetako gobernuek agin-
tzen dute goitik behera. Euskal Herriak jai 
dauka instituzio horietan. 

Gironako kazeta den 'El Punt' egunkariak 
eman ditu ondoenik Kongresoari buruzko go-
rabeherak. 'El Punt' hori, esan beharrik ez 
dago, katalanera hutsez argitaratzen da; eta 
'Avui-k' berak baino zabalkunde handiagoa 
du. Eta ez da Gironako bakarra... 'Diari inde-
pendent, català, comarcal i democràtic' gisa 
aurkezten du bere burua. 

Igandean beste Kataluña ezagutzera era-
man gaituzte: Garrotxa, Empordà, Besalú. 
Jatetxeetan, dendetan, kalean, dena katalane-
raz. Erabilpena: % 100. 

Han ginelarik zabaldu da berria: Joan Co-
romines jakintsu apartaren lan erraldoia (Pai-
sos Catalans-etako Toponimiaren bilketa 
osoa) kaleratzen hasia dela: 9 liburuki. Egin 
dizkioten elkarrizketak katalanera hutsez 
agertu dira. 'Hango Mitxelenak' 90 urte ditu 
orain. 

Kongresoaren ondoko Agiria, hamar pun-
tutan, bikaina izan da; eta herrien Auto-De-
terminazio eskubidearen aldeko dei sutsua. 
Nork non entzungo? 

